
 
 
 
 
 
 

PRESIDENTE 
 

FEDERACIÓN GALEGA 
DE ATLETISMO 

AVDA DE GLASGOW s/n. COMPLEXO 
DEPORTIVO DE ELVIÑA. 15008 A CORUÑA 

Grazas Sr. Presidente da Xunta Electoral por darme a oportunidade de 
dirixir unhas verbas nesta Asemblea Extraordinaria. Prégolle que esta curta 
intervención que vou facer sexa engadida á acta da sesión para 
coñecemento xeral do atletismo de Galicia. 
 
Benqueridos representantes, compañeiros e amigos: 
 
Permitídeme que as miñas primeiras palabras sexan dirixidas aos membros 
da Xunta Electoral para agradecerlles, en nome de todo o atletismo de 
Galicia, o labor desenvolto durante este proceso electoral. Non se 
produciron ningún tipo de incidentes nin reclamacións polo que debemos 
felicitarnos.  
 
O proceso estase celebrando con absoluta normalidade, co pleno 
cumprimento do texto legal aprobado para a elección dos órganos de 
Goberno da Federación Galega de Atletismo. Por todo iso, reitero o 
agradecemento aos señores D. José Antonio Bastos, D. Manuel Mora e D. 
Ramón Tasende.  Todos eles contan cunha gran experiencia nesta faceta. 
Un ano mais fixeron un traballo impecable, conducindo con gran acerto o 
proceso electoral. 
 
Parabéns a todos os integrantes da Asemblea Xeral que hoxe se constitúe 
para esta nova lexislatura do período 2014-2018. Ser representante dos 
colectivos de clubs, atletas, adestradores e xuíces supón unha 
responsabilidade pero tamén un motivo de lexítimo orgullo. 
 
De xeito especial dou a benvida aos novos membros que se incorporan por 
primeira vez a esta importante tarefa de poñer voz aos vosos representados 
nesta Asemblea Xeral. 
 
Dende hoxe, e durante os vindeiros catro anos, formades parte dos órganos 
de Goberno da Federación Galega de Atletismo, compostos pola Asemblea 
Xeral, Comisión Delegada e Presidente.   
 
Por poñer un simil, formades parte do parlamento do atletismo de Galicia 
no que o valor da verba, as propostas formuladas e os acordos adoptados 

adquiren a máxima relevancia e transcendencia para o futuro do atletismo 
galego e español. 

Deséxovos moita sorte no cometido da vosa tarefa de representar aos 
diferentes estamentos do atletismo de Galicia. E confío en que o fagamos, 
tal e como se expresan nos estatutos da federación gozando dos dereitos de  

• Participar activamente nas deliberacións. 
• Exercer o voso dereito ao voto. 
• Desempeñar libremente as vosas funcións. 

 
Pero tamén asumindo as obrigas de: 

• Acudir ás xuntanzas. 
• Emitir responsablemente o voto. 
• Asumir con dilixencia os labores que vos foron encomendadas 
• Gardar o segredo en todos aqueles asuntos que así o requiran. 

 
Pola miña banda, como presidente da FGA, ofrecereivos todo o meu apoio 
para que poidades desenvolver os vosos cometidos con eficacia. Asemade 
esforzareime cada día en aportar o mellor de mi mesmo no desempeño das 
miñas tarefas e responsabilidades. 

 
Agradezo o traballo desenvolto pola anterior Asemblea Xeral, Comisión 
Delegada, as diferentes comisións de atletas, adestradores e clubs, así como 
por parte da Xunta Directiva e Escola Galega de Adestradores. 
 
Mención especial tamén ao Comité Galego de Xuíces, que están realizando 
un gran esforzo, dende a súa Presidencia, Xunta Directiva ata os Xuíces 
que actúan en cada unha das competicións atléticas. O seu traballo en cada 
proba proxecta unha parte importante da imaxe do atletismo galego.  

 
Asemada grazas aos membros do Comité Técnico y do Comité Escolar 
polas súas aportacións e actividades desenvoltas durante os últimos catro 
anos. 

 
Os diferentes colectivos de atletas, adestradores, clubs e xuíces están 
facendo todo o posible para que o atletismo galego siga medrando cada día 
e teña un maior prestixio e relevancia social. 

Quero tamén ter palabras de agradecemento cara ao equipo humano das 
delegación como os meus colaboradores máis próximos. Todos eles 
desenvolveron un gran traballo, ás veces non exento de dificultades 
engadidas, asumindo voluntariamente e con frecuencia funcións que non lle 
corresponden pero con que son altamente beneficiosas para o atletismo 
galego. 
 
Asemade un recordo especial e de gratitude cara aos membros do Comité 
de Disciplina Deportiva da FGA que fan unha labor na sombra moi 
importante. Estoume referindo a D. Manuel Mora, D. Manuel Teijeiro e D. 
Roberto García. 
 
Tamén o noso recoñecemento ás moitas persoas voluntarias que colaboran 
en eventos atléticos, tanto de pista, ruta ou campo a través e que, co seu 
esforzo, proxectan a imaxe solidaria do atletismo galego. 
 
Grazas ás entidades públicas que nos apoian regularmente como é a 
Secretaría Xeral para o Deporte dá Xunta de Galicia, Deputacións 
Provinciais e multitude de concellos de Galicia que depositan a confianza 
dunha parte da súa oferta deportiva na Federación Galega de Atletismo.  
 
Así mesmo ás empresas privadas, grandes e pequenas, que colaboran co 
seu apoio en gran cantidade de eventos atléticos. 
 
Mención destacada ao anterior Presidente da Federación Galega de 
Atletismo, Sergio Vázquez. Sempre que precisei do seu apoio estivo ao 
meu lado, ofrecéndome os seus valiosos consellos e amizade. 
 
De xeito especial gratitude inmensa para a miña muller Ángela e a miña 
filla Lidia, sen cuxo apoio e comprensión non podería prestar o tempo 
diario ás miñas tarefas de presidente.  

Compromiso 
 
Compañeiros e amigos da Asemblea Xeral: 
 
Asumo a presidencia con humildade, responsabilidade e gran compromiso.  
 

• Con humildade, porque representa a virtude que consiste no 
coñecemento das propias limitacións e debilidades, obrando de 
forma consecuente con esta realidade. 

• Acollo este cargo con responsabilidade, como valor situado na 
consciencia que permite reflexionar, orientar e valorar os efectos dos 
actos e das decisións. 

• E asumo a presidencia da FGA con gran compromiso, porque como 
dirixente deportivo atópome no mellor da miña vida e sinto, 
modestamente, que teño capacidade e experiencia para seguir 
prestando servizos ao atletismo galego. 
 

Durante as dúas últimas lexislaturas tiven ocasión de presentar a esta 
Asemblea Xeral o Plan Estratéxico do Atletismo de Galicia. Creo 
sinceramente que o seu desenvolvemento aportou aspectos moi positivos ao 
atletismo galego. 
 
Pero os cambios que se están producindo no contexto socio deportivo, os 
efectos económicos da crise, o fenómeno das carreiras populares, a 
aparición de novos valores con gran proxección de futuro no atletismo 
galego, xunto a outras variables, obríganos a analizar con gran detalle este 
novo escenario. 
 
Creo que foi William Shakespeare quen acuñou a famosa frase de que 
“prefiro ser rei dos meus silencios e non escravo das miñas verbas”. Pois 
ben, ides permitirme que agora mesmo exprese o contrario que o soado 
dramaturgo, poeta e actor inglés. Ante vós prefiro ser escravo das miñas 
verbas e non dono dos meus silencios. 
 
Fago esta inversión literaria para  comprometerme ante todos vos e ante 
todo o atletismo galego a  presentar o Plan Estratéxico do Atletismo de 
Galicia 2014-2018 no mes de Outubro e sometelo a debate público. 

Posteriormente pasará á Comisión Delegada e antes de rematar o ano á 
Asemblea Xeral da FGA. 
 
Este é o meu compromiso público ante os lexítimos representantes do 
atletismo de Galicia. Confeccionar un documento que analice con 
rigurosidade a nova realidade do atletismo de Galicia co obxecto de 
xustificar as liñas estratéxicas; obxectivos; toma de decisións e medidas 
concretas de actuación nos vindeiros catro anos. 
 
Na actualidade o documento atópase nunha fase moi avanzada. Por todo 
iso, anímovos a participar activamente no debate e análise de moitas 
variables que condicionan o estado actual do atletismo de Galicia. 
 
Considero importante salientar cas nosas obrigas como Xunta de Goberno 
da Federación Galega de Atletismo son as de optimizar ao máximo as 
funcións propias da FGA e as funcións públicas Delegadas pola 
Comunidade Autónoma.  Neste sentido, o presidente da FGA asumirá en 
primeira persoa a máxima responsabilidade na xestión realizada. 
 
Pero pedirnos resultados da nosa xestión, fóra deste marco legal de 
actuación e cuxas responsabilidades recaen noutras entidades públicas con 
competencias en materia deportiva como son os Concellos, Deputacións  
ou mesmo a Secretaría Xeral para o Deporte, representa un pobre exercicio 
de demagoxia e populismo trasnochado que denota un profundo 
descoñecemento de quén a formula sobre a labor e función dunha 
federación deportiva autonómica ou mesmo estatal. 
 
Iso non quere dicir que non se fagan xestións e reivindicacións, como 
fixemos coa licenza única, pero sabendo de antemán cas decisións finais 
non corresponden á Federación Galega de Atletismo 
 
Con este compromiso público pecho a miña intervención. Moitas grazas 
aos membros da Xunta Electoral e a todos os componentes da Asemblea 
Xeral pola vosa atención. Felices vacacións de verán. 

